
ఈ మెలఁతకు మేన నెసఁగె జవ్వనము

ప్రాయంబువచ్చిన బాల నిట్లుంచ

న్యాయంబు గాదు నా నరపాలుఁ డెవఁడు890. 

దీనిరూపవిలాసదీప్తుల కెనయఁ

బూనుచక్కదనంబు బొలుపొందువాఁడు

కులశీలములె యింపు గురుజనంబులకు

బలపరాక్రమములే భావించు తండ్రి

యమితసంపదలకు హర్షించు మాత

రమణీయరూపంబు ప్రార్థించు కన్య

కావున మన మెంతగా మంచివరుని

భావించి తెచ్చిన బాలికామణికి

మన సెట్టులుండునో మన కేల యింక

వనిత కిప్పుడు స్వయంవరము చాటించి
900. 

రాజుల నందఱ రావింపవలయు

రాజాస్య తనకైన రమణు వరించు

నని నిర్నయంబుగా నరసి దూతలను

జననాథులకు నిట్టి సరవి చాటించ

బనిచి నిజావాసపట్టణం బెల్ల

దనరఁ గైసేయఁ బ్రధానుల బంచె

వారలు నారత్నవతి యనుపురము

గారవంబునను సింగారింపఁ దొడఁగి

బంగారుమేరువుల్ బలుకురుంజులును

రంగైన కేతువారంబులు దనరు
910. 

పందిరు లుత్తుంగభవనభాగములు

పొందైన తోరణంబులును గావించి

